
Mbese wifuza kumenya ukuri?





UKURI ku byerekeye iki? Ukuri kuri bimwe mu bibazo by’ingenzi abantu bakunda kwibaza. Ushobora kuba waribajije ibi bibazo bikurikira:

	Mbese Imana itwitaho koko?



	Mbese intambara n’imibabaro bizashira?



	Bitugendekera bite iyo dupfuye?



	Hari ibihe byiringiro ku bantu bapfuye?



	Nakora iki kugira ngo Imana yumve amasengesho yanjye?



	Ni gute nagira imibereho irangwa n’ibyishimo?





Ni hehe washakira ibisubizo by’ibyo bibazo? Niba waragiye mu mazu asomerwamo ibitabo cyangwa ayo bicururizwamo, ushobora kuba warahasanze ibitabo byinshi cyane byihandagaza bivuga ko bitanga ibisubizo by’ibyo bibazo. Ariko kandi, akenshi usanga ibyo bitabo bivuguruzanya. Nubwo bishobora gusa n’aho bivuga ukuri, nyuma y’igihe gito bihita bita agaciro maze bikavugururwa cyangwa bigasimbuzwa ibindi.

Nubwo bimeze bityo ariko, hari igitabo kimwe rukumbi gikubiyemo ibisubizo byiringirwa. Icyo gitabo kivuga ukuri. Yesu Kristo yasenze Imana agira ati “ijambo ryawe ni ukuri” (Yohana 17:17). Muri iki gihe, tuzi ko iryo Jambo ari Bibiliya. Ku mapaji akurikira, uri buhasange ibisubizo bigufi by’ibibazo byavuzwe haruguru. Ibyo bisubizo bishingiye kuri Bibiliya, birasobanutse neza kandi bihuje n’ukuri.






Mbese Imana itwitaho koko?




[image: Umuntu ugenda mu kivunge cy’abantu]


IMPAMVU ABANTU BIBAZA BATYO: Turi mu isi yuzuye ubugome n’akarengane. Amadini menshi yigisha ko tugerwaho n’imibabaro kubera ko ari ko Imana iba yabishatse.

ICYO BIBILIYA YIGISHA: Nta na rimwe Imana iteza ibibi. Muri Yobu 34:10 hagira hati “ntibikabeho ko Imana y’ukuri ikora ibibi, n’Ishoborabyose ngo igire uwo irenganya.” Imana ifitiye abantu umugambi wuje urukundo. Ni yo mpamvu Yesu yatwigishije gusenga agira ati “Data uri mu ijuru . . . Ubwami bwawe nibuze. Ibyo ushaka bikorwe mu isi nk’uko bikorwa mu ijuru” (Matayo 6:9, 10). Kubera ko Imana itwitaho cyane, byatumye ikora ibishoboka byose kugira ngo umugambi ifitiye abantu uzasohozwe.​—Yohana 3:16.

Reba nanone Intangiriro 1:26-28; Yakobo 1:13 na 1 Petero 5:6, 7.






Mbese intambara n’imibabaro bizashira?




[image: Akana k’agahungu kari mu bitaro gaﬁte igipfuko mu maso]


IMPAMVU ABANTU BIBAZA BATYO: Intambara zikomeje guhitana abantu benshi cyane. Twese tugerwaho n’imibabaro.

ICYO BIBILIYA YIGISHA: Imana yavuze ko izazana amahoro ku isi hose. Igihe Ubwami bwayo bwo mu ijuru buzaba butegeka isi, abantu “ntibazongera kwiga kurwana.” Ahubwo, “inkota zabo bazazicuramo amasuka” (Yesaya 2:4). Imana izakuraho akarengane kose n’imibabaro yose. Bibiliya itanga isezerano rigira riti ‘Imana izahanagura amarira yose ku maso yabo, kandi urupfu ntiruzabaho ukundi, kandi kuboroga cyangwa gutaka cyangwa kubabara ntibizabaho ukundi. Ibya kera [hakubiyemo akarengane n’imibabaro biriho muri iki gihe, bizaba] byavuyeho.’​—Ibyahishuwe 21:3, 4.

Reba nanone Zaburi 37:10, 11; 46:9 na Mika 4:1-4.






Bitugendekera bite iyo dupfuye?

IMPAMVU ABANTU BIBAZA BATYO: Amenshi mu madini yo muri iyi si yigisha ko hari ikintu kiba mu muntu gikomeza kubaho iyo apfuye. Hari bamwe batekereza ko abapfuye bashobora kugirira nabi abazima cyangwa bagatekereza ko Imana ihanira ababi mu muriro w’iteka.

ICYO BIBILIYA YIGISHA: Iyo umuntu apfuye ntakomeza kubaho. Mu Mubwiriza 9:5 hagira hati “abapfuye . . . nta cyo bakizi.” Kubera ko abapfuye nta cyo bashobora kumenya cyangwa kumva, ntibashobora kugira icyo batwara abazima kandi nta nubwo bashobora kugira icyo babamarira.​—Zaburi 146:3, 4. 

Reba nanone mu Intangiriro 3:19 no mu Mubwiriza 9:6, 10.






Hari ibihe byiringiro ku bantu bapfuye?




[image: Akana k’agakobwa gaﬁte ururabo]


IMPAMVU ABANTU BIBAZA BATYO: Twifuza kubaho kandi tukishimira ubuzima turi kumwe n’abo dukunda. Ntibitangaje rero kuba twifuza kuzongera kubona abacu twakundaga bapfuye.

ICYO BIBILIYA YIGISHA: Abenshi mu bantu bapfuye bazazuka. Yesu yatanze isezerano rigira riti ‘abari mu mva bazavamo’ (Yohana 5:28, 29). Abantu bazaba bazutse bazahabwa uburyo bwo kuba ku isi izahinduka paradizo. Ibyo bizaba bihuje n’umugambi wa mbere w’Imana (Luka 23:43). Imana yasezeranyije ko muri icyo gihe abantu bumvira bazagira ubuzima butunganye kandi bakabaho iteka. Bibiliya igira iti “abakiranutsi bazaragwa isi, kandi bazayituraho iteka ryose.”​—Zab 37:29.

Reba nanone Yobu 14:14, 15; Luka 7:11-17 n’Ibyakozwe 24:15.






Nakora iki kugira ngo Imana yumve amasengesho yanjye?




[image: Umugabo urimo asenga]


IMPAMVU ABANTU BIBAZA BATYO: Abantu bo mu madini hafi ya yose barasenga. Ariko kandi, hari benshi bumva ko Imana idasubiza amasengesho yabo.

ICYO BIBILIYA YIGISHA: Yesu yatwigishije ko tugomba kwirinda gusenga dusubiramo amagambo amwe. Yagize ati “mu gihe usenga, ntukavuge ibintu bimwe ugenda ubisubiramo” (Matayo 6:7). Niba dushaka ko Imana yumva amasengesho yacu, tugomba gusenga mu buryo yemera. Kugira ngo tubigereho tugomba kumenya ibyo Imana ishaka kandi tukayisenga nk’uko ishaka. Muri 1 Yohana 5:14 hasobanura ko Imana “itwumva iyo dusabye ikintu cyose gihuje n’ibyo ishaka.”

Reba nanone Zaburi 65:2; Yohana 14:6, 14 na 1 Yohana 3:22.






Ni gute nagira imibereho irangwa n’ibyishimo?




[image: Umugore uﬁte Bibiliya kandi amwenyura]


IMPAMVU ABANTU BIBAZA BATYO: Abantu benshi batekereza ko amafaranga, ubwiza cyangwa kuba ikirangirire bishobora kubahesha ibyishimo. Nubwo bashakisha ibyo bintu, nta byishimo babona.

ICYO BIBILIYA YIGISHA: Yesu yagaragaje ibanga ryo kubona ibyishimo agira ati “hahirwa abazi ko bakeneye ibintu byo mu buryo bw’umwuka” (Matayo 5:3). Uburyo bumwe rukumbi bwadufasha kugira ibyishimo nyakuri ni ugushakisha uko twabona ikintu dukeneye cyane. Icyo kintu ni ukumenya ukuri ku byerekeye Imana n’umugambi idufitiye. Uko kuri kuboneka muri Bibiliya. Kumenya uko kuri byadufasha gutandukanya ibintu by’ingenzi n’ibitari iby’ingenzi. Nitwemera kuyoborwa n’ukuri ko muri Bibiliya mu bikorwa byacu no mu gihe dufata imyanzuro, tuzarushaho kugira ubuzima bufite intego.​—Luka 11:28.

Reba nanone Imigani 3:5, 6, 13-18 na 1 Timoteyo 6:9, 10.



[image: Umuhamya wa Yehova asomera umugore Bibiliya]


Ibyo byari ibisubizo bigufi Bibiliya itanga kuri ibyo bibazo bitandatu. Mbese wifuza kumenya byinshi kurushaho? Niba uri umwe mu ‘bazi ko bakeneye ibintu byo mu buryo bw’umwuka,’ nta gushidikanya ko wifuza kumenya byinshi kurushaho. Ushobora kuba wibaza ibindi bibazo, urugero nk’ibi bikurikira: “niba se Imana itwitaho, kuki yaretse ububi n’imibabaro bikagera ku bantu bene aka kageni? Nakora iki kugira ngo umuryango wanjye urusheho kumererwa neza?” Bibiliya itanga ibisubizo birambuye kandi bishimishije by’ibyo bibazo hamwe n’ibindi bibazo byinshi.

Ariko kandi, muri iki gihe hari abantu benshi batinya gusoma Bibiliya. Bibwira ko ari igitabo kinini kandi ko hari igihe kuyisobanukirwa biba bigoye. Mbese wifuza kubona ubufasha kugira ngo ushobore gutahura ibisubizo biboneka muri Bibiliya? Hari uburyo bubiri Abahamya ba Yehova babigufashamo.

Uburyo bwa mbere ni igitabo Ni iki Bibiliya itwigisha? Icyo gitabo cyagenewe gufasha abantu badakunze kubona umwanya, kugira ngo bashobore gusuzuma ibisubizo bisobanutse neza Bibiliya itanga ku bibazo by’ingenzi. Uburyo bwa kabiri ni gahunda yo kuyoborera abantu icyigisho cya Bibiliya ku buntu. Umuhamya wa Yehova ukwegereye kandi ubishoboye, ashobora kugusanga iwawe cyangwa ahandi hantu hakunogeye, maze buri cyumweru mukajya mumarana igihe gito musuzumira hamwe Bibiliya. Ibyo yabigukorera ku buntu. Iyo gahunda yagiriye akamaro abantu babarirwa muri za miriyoni bo hirya no hino ku isi. Abenshi muri bo bageze ubwo bemeza ko babonye ukuri.



[image: Umuhamya wa Yehova aganira n’umuntu kuri Bibiliya]


Nta butunzi bwaruta ukuri ko muri Bibiliya. Uko kuri kutubatura mu bubata bw’imiziririzo, urujijo n’ubwoba budafite ishingiro. Nanone kudufasha kugira ibyiringiro, ubuzima bufite intego n’ibyishimo. Yesu yagize ati “muzamenya ukuri, kandi ukuri ni ko kuzababatura.”​—Yohana 8:32.









^ (Yoh 17:17) Ubereshe ukuri; ijambo ryawe ni ukuri.



^ (Yobu 34:10) None rero mwebwe abafite umutima w’ubwenge, nimuntege amatwi. Ntibikabeho ko Imana y’ukuri ikora ibibi,  N’Ishoborabyose ngo igire uwo irenganya!



^ (Mat 6:9, 10) “Ku bw’ibyo rero, mujye musenga mutya muti “‘Data uri mu ijuru, izina ryawe niryezwe. 10 Ubwami bwawe nibuze. Ibyo ushaka bikorwe mu isi nk’uko bikorwa mu ijuru.



^ (Yoh 3:16) “Imana yakunze isi cyane ku buryo yatanze Umwana wayo w’ikinege, kugira ngo umwizera wese atarimbuka, ahubwo abone ubuzima bw’iteka.



^ (Intang 1:26-28) Imana iravuga iti “tureme umuntu mu ishusho yacu, ase natwe, ategeke amafi yo mu nyanja n’ibiguruka mu kirere n’amatungo n’isi yose n’izindi nyamaswa zose zigenda ku butaka.” 27 Nuko Imana irema umuntu mu ishusho yayo, imurema afite ishusho y’Imana; umugabo n’umugore ni uko yabaremye. 28 Imana ibaha umugisha, irababwira iti “mwororoke mugwire mwuzure isi kandi muyitegeke, mutegeke amafi yo mu nyanja n’ibiguruka byo mu kirere n’ibyaremwe byose bifite ubuzima byigenza ku isi.”



^ (Yak 1:13) Igihe umuntu ahanganye n’ikigeragezo ntakavuge ati “Imana ni yo irimo ingerageza.” Kuko Imana idashobora kugeragereshwa ibibi, kandi na yo nta we igerageresha ibibi.



^ (1 Pet 5:6, 7) Ku bw’ibyo rero, mwicishe bugufi muri munsi y’ukuboko gukomeye kw’Imana, kugira ngo izabashyire hejuru mu gihe gikwiriye; 7 muyikoreze imihangayiko yanyu yose kuko ibitaho.



^ (Yes 2:4) Azacira imanza mu mahanga kandi azasubiza ibintu mu buryo ku birebana n’abantu bo mu mahanga menshi. Inkota zabo bazazicuramo amasuka, amacumu yabo bayacuremo impabuzo. Nta gihugu kizabangurira ikindi inkota, kandi ntibazongera kwiga kurwana.



^ (Ibyah 21:3, 4) Nuko numva ijwi riturutse kuri ya ntebe y’ubwami, rirangurura rigira riti “dore ihema ry’Imana riri kumwe n’abantu. Izaturana na bo kandi na bo bazaba abantu bayo. Imana ubwayo izabana na bo. 4 Izahanagura amarira yose ku maso yabo, kandi urupfu ntiruzabaho ukundi, kandi kuboroga cyangwa gutaka cyangwa kubabara ntibizabaho ukundi. Ibya kera byavuyeho.”



^ (Zb 37:10, 11) Hasigaye igihe gito gusa umuntu mubi ntabe akiriho; Uzitegereza aho yabaga umubure. 11 Ariko abicisha bugufi bo bazaragwa isi, Kandi bazishimira amahoro menshi.



^ (Zb 46:8) Nimuze murebe ibikorwa bya Yehova, Ukuntu yakoze ibintu bitangaje mu isi.



^ (Mika 4:1-4) Mu minsi ya nyuma, umusozi wubatsweho inzu ya Yehova uzakomerezwa hejuru y’impinga z’imisozi, ushyirwe hejuru usumbe udusozi; abantu bo mu mahanga bazisukiranya bawugana. 2 Amahanga menshi azagenda avuge ati “nimuze tuzamuke tujye ku musozi wa Yehova no ku nzu y’Imana ya Yakobo; na yo izatwigisha inzira zayo tuzigenderemo.” Kuko amategeko azaturuka i Siyoni, ijambo rya Yehova rigaturuka i Yerusalemu. 3 Azacira imanza mu moko menshi kandi azasubiza ibintu mu buryo ku birebana n’amahanga akomeye ya kure. Inkota zabo bazazicuramo amasuka, amacumu yabo bayacuremo impabuzo. Nta gihugu kizabangurira ikindi inkota, kandi ntibazongera kwiga kurwana. 4 Umuntu wese azicara munsi y’umuzabibu we no munsi y’umutini we, kandi nta wuzabahindisha umushyitsi, kuko akanwa ka Yehova nyir’ingabo ari ko kabivuze.



^ (Umubw 9:5) Kuko abazima bazi ko bazapfa, ariko abapfuye bo nta cyo bakizi, kandi nta bihembo bongera guhabwa, kuko baba baribagiranye, batacyibukwa.



^ (Zb 146:3, 4) Ntimukiringire abakomeye, Cyangwa undi mwana w’umuntu wese wakuwe mu mukungugu, kuko adashobora gutanga agakiza.  4 Umwuka we umuvamo, agasubira mu butaka bwe; Uwo munsi ibitekerezo bye birashira.



^ (Intang 3:19) Uzajya ubona ibyokurya ubanje kwiyuha akuya kugeza aho uzasubirira mu butaka, kuko ari mo wakuwe. Uri umukungugu kandi mu mukungugu ni mo uzasubira.”



^ (Umubw 9:6) Nanone urukundo rwabo n’urwango rwabo n’ishyari ryabo biba byarashize, kandi nta mugabane baba bazongera kugira mu bikorerwa kuri iyi si kugeza ibihe bitarondoreka.



^ (Umubw 9:10) Ibyo ukuboko kwawe gushobora gukora byose ubikorane imbaraga zawe zose, kuko mu mva* aho ujya nta mirimo cyangwa imigambi cyangwa ubumenyi cyangwa ubwenge bihaba.

Umb 9:10
 Mu giheburayo ni “Shewoli.” Reba Umugereka wa 7.


^ (Yoh 5:28, 29) Ntimutangazwe n’ibyo, kuko igihe kigiye kugera, maze abari mu mva* bose bakumva ijwi rye 29 bakavamo, abakoze ibyiza bakazukira guhabwa ubuzima, naho abakoze ibibi bakazukira gucirwa urubanza.

Yh 5:28
 Ijambo ry’ikigiriki ryakoreshejwe risobanurwa ngo “imva zirimo abantu Imana izirikana.”


^ (Luka 23:43) Na we aramusubiza ati “uyu munsi ndakubwiza ukuri: uzaba uri kumwe nanjye muri Paradizo.”



^ (Zb 37:29) Abakiranutsi bazaragwa isi, Kandi bazayituraho iteka ryose.



^ (Yobu 14:14, 15) Ese umugabo w’umunyambaraga apfuye, yakongera kubaho? Mu minsi yose y’imirimo yanjye y’agahato, nzategereza  Kugeza igihe nzabonera ihumure. 15 Uzahamagara nanjye nkwitabe. Uzifuza cyane kureba umurimo w’amaboko yawe.



^ (Luka 7:11-17) Nyuma yaho gato yagiye mu mugi witwaga Nayini, ajyana n’abigishwa be hamwe n’abandi bantu benshi. 12 Ageze hafi y’irembo ry’umugi, ahura n’abantu bajyanye umurambo. Uwari wapfuye yari umwana w’ikinege, kandi nyina yari umupfakazi. Abantu benshi bo muri uwo mugi bari kumwe na we. 13 Umwami amubonye amugirira impuhwe, aramubwira ati “wikomeza kurira.” 14 Amaze kuvuga ibyo, arabegera akora ku kiriba maze abari bagitwaye barahagarara, nuko aravuga ati “musore, byuka!” 15 Nuko uwari wapfuye areguka aricara, atangira kuvuga, maze amuhereza nyina. 16 Bose ubwoba burabataha, batangira gusingiza Imana bagira bati “muri twe habonetse umuhanuzi ukomeye,” kandi bati “Imana yitaye ku bwoko bwayo.” 17 Iyo nkuru isakara hose mu gihugu cy’i Yudaya no mu turere twose tuhakikije.



^ (Mat 6:7) Mu gihe usenga, ntukavuge ibintu bimwe ugenda ubisubiramo nk’uko abantu b’isi babigenza, bibwira ko amagambo menshi bavuga azatuma bumvwa.



^ (1 Yoh 5:14) Iki ni cyo cyizere dufite imbere yayo: ni uko itwumva iyo dusabye ikintu cyose gihuje n’ibyo ishaka.



^ (Zb 65:1) Mana, ukwiriye gusingizwa, kandi gucecekera imbere yawe birakwiriye muri Siyoni; Uzahigurirwa umuhigo.



^ (Yoh 14:6) Yesu aramusubiza ati “ni jye nzira n’ukuri n’ubuzima. Nta muntu ujya kwa Data atanyuzeho.



^ (Yoh 14:14) Icyo muzasaba cyose mu izina ryanjye nzagikora.



^ (1 Yoh 3:22) Icyo dusabye cyose irakiduha kuko dukurikiza amategeko yayo kandi tugakora ibishimwa mu maso yayo.



^ (Mat 5:3) “Hahirwa abazi ko bakeneye ibintu byo mu buryo bw’umwuka, kuko ubwami bwo mu ijuru ari ubwabo.



^ (Luka 11:28) Ariko aravuga ati “oya, ahubwo hahirwa abumva ijambo ry’Imana bakarikomeza!”



^ (Imig 3:5, 6) Jya wiringira Yehova n’umutima wawe wose kandi ntukishingikirize ku buhanga bwawe. 6 Ujye umuzirikana mu nzira zawe zose, na we azagorora inzira zawe.



^ (Imig 3:13-18) Hahirwa umuntu wabonye ubwenge, n’umuntu wungutse ubushishozi, 14 kuko kuronka ubwenge biruta kuronka ifeza, kandi kubugira biruta kugira zahabu. 15 Bufite agaciro kenshi kuruta amabuye ya marijani, kandi mu bindi bintu byose bigushimisha nta cyahwana na bwo. 16 Mu kuboko kwabwo kw’iburyo harimo iminsi myinshi yo kurama, no mu kuboko kwabwo kw’ibumoso harimo ubutunzi n’icyubahiro. 17 Inzira zabwo ni inzira z’umunezero, kandi imihanda yabwo yose ni amahoro. 18 Ababufata bakabukomeza bubabera igiti cy’ubuzima, kandi ababugundira bazitwa abahiriwe.



^ (1 Tim 6:9, 10) Icyakora, abamaramaje kuba abakire bagwa mu bishuko no mu mutego no mu irari ryinshi ry’ubupfu ryangiza, riroha abantu mu bibarimbuza bikabangiza rwose, 10 kuko gukunda amafaranga ari umuzi w’ibibi by’ubwoko bwose, kandi hari abantu bayararikiye barayoba bava mu byo kwizera, maze bihandisha imibabaro myinshi ahantu hose.



^ (Yoh 8:32) muzamenya ukuri, kandi ukuri ni ko kuzababatura.”

Mbese wifuz‘a kumenya
ukuri?

UKURI ks byerekeye iki? Ukur kuri bimwe mu bibazo by ingenzi
abancu bakunda kuibaza, Ushobor kuba waribajie bi bibazo bi-
kurikira:

‘Mbese Imana itwitaho koko?

‘Mbese intambara n'imibabaro bizashira?
Bitugendekera bite iyo dupficye?

Hari ibibe byiringiro ku bantu bapfiuye?

Nakora iki kugira ngo Imana yurmve amasengesho
e

Ni gute nagira imiberebo irangwa n'ibyishimo?

Nihehe vashakira ibisubizo by ibyo bibazc? Niba waragiye mu
mazu asomerwamo ibitabo qrangwa ayo bicururizvamo, ushobo-
ra kuba warahasanze ibitabo byinshi cyane byihandagaza bivuga
ko bitanga ibisubizo bybyo bibaso. Ariko kand, akenshi usanga
ibyo bitabo bivuguruzanya. Nubwo bishobora gusa n'aho bivuga
ukuri, nyuma y'igihe gico bihita bita agaciro maze bikavugur
rva cyangea bigasimbiza binds.

Nubwo bimeze bityo ariko, har igitabo kinwe rukumbi gi-
Kubiyemo ibisubizo byiringirwa. lyo gitabo kivuga ukuri Yesu
Keisto yasenze Imana agira ac “jambo ryave ni ukur” (Yohana
17:17). Muri iki gihe, zi ko iryo Jambo ari Bibiliya. Ku mapaji
akurikiea,uri buhasange ibisubizo bigui b bibazo byavuzve ha-
Fugury.Toyo bisubizo bishingiye kuri Bibiliya,birasobanutse nza
kandi bihuje n'ukuri.






